Nafarroako Parlamentuko Mahaiak, 2022ko urriaren 5ean egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:
1. Izapidetzeko onartzea Alberto Bonilla Zafra jaunak aurkezturiko mozioa, zeinaren bidez Nafarroako Gobernua premiatzen baita ibilbide osasungarriak sor ditzan hiriguneetan, aldirietan eta landaguneetan.
2. Nafarroako Parlamentuko Aldizkari Ofizialean argitara dadin agintzea.
3. Mozioa Kultura eta Kiroleko Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2022ko urriaren 5ean
Lehendakaria: Unai Hualde Iglesias
MOZIOAREN TESTUA
Munduko herrialderik gehienetan, jarduera fisikoarekin lotuta dauden gaixotasun ez-transmitigarriak osasun publikoko problemarik handiena dira. 
Baieztapen bipil hori, OME-Osasunaren Mundu Erakundeak jaulkia, datu hagitz esanguratsuz hornituta dago. Halatan, jarduera fisikorik eza da, mundu-mailako hilkortasunean, arrisku-faktore nagusietako bat, bai eta zenbait eritasunen zergati nagusia, hala nola minbizia, diabetesa eta kardiopatiak. 
Iturri horiek diotenez, jarduera fisikoaren maila egoki batek arriskua jaisten du hipertentsiorako, istripu zerebrobaskularretarako, diabeteserako, minbizi-mota batzuetarako eta depresiorako, eta hezurren osasuna eta osasun funtzionala hobetzen ditu. 
Gaur egun, munduko gizonezko adindunen gutxienez % 25ek ez dute egiten beren osasunari mesede egiteko beharrezkoa den jarduera fisikoa; eta, emakumezkoen kasuan, portzentajea % 33raino igotzen da. Hori gertatzen da, batez ere, sedentarismoaren gorakadagatik, garraiobide "pasiboak" erabiltzeagatik eta, azken batean, urbanizazio-prozesuak jarduera fisikoari mesederik egiten ez dioten faktoreak sortu dituelako (ariketa fisikoa egiteko moduko gune libreen beherakada, trafiko-dentsitatea, aire-kalitate kaskarra, eta abar). 
Horren guztiaren ondorioz, OMEk mundu-mailako estrategia bat ezarri zuen, helburu oso argia duena: osasuna sustatu eta babestea, elikadura osasungarriaren eta jarduera fisikoaren bitartez. Horretarako, helburu-sorta bat ezarri zuen, horietako bat zela administrazio publikoek politikak eta ekintza-planak onetsi eta aplikatzea, jarduera fisikoa modu jasangarri eta integralean gehitzeko, halako moldez non gizarteko sektore guztien parte-hartzea lortuko baita. 
Horretarako neurriak ezartzerakoan, beharrezkoa zaigu gure herritarren kirol-ohiturak ezagutzea, ahalik eta partaidetza handiena duten jarduerak egite aldera. Gurean, 'Espainiako kirol-ohituren inkesta' egiten da, bost urtean behin Hezkuntza, Kultura eta Kirol Ministerioak prestatua. 
Egindako azken inkestako datuek azaltzen dute azken urtean kirola populazioaren erdiak baino gehiagok egin zuela, eta hori aire zabalean egitea nahiago dutela gehienek. 
Modalitateei dagokienez, inkesta honek bereiz ikertzen du, duen garrantziagatik, ibili edo paseatzearena, jardun horretan populazioaren % 70,6 aritzen denez; hots, portzentaje oso altua. Korrikalaritzari dagokionez, % 30,9 lerratzen dira aukera horretara. 
Begi-bistakoa da azken urteotan nabarmenki hazi dela kirolgintza –batez ere, pandemiako epealdi kritikoenean–, eta administrazio publikoen betebeharra da urratsak egitea hiri- nahiz landa-guneak moldatzeko, populazioari kirol-jardunerako irispidea ematearren, horrela hiri-, herri- eta landa-gune aktiboagoak tankeratze aldera. 
Espainiako herri ugaritan abiarazitako soluziobide bat, atxikimendu handia lortu duena, izan da ibilbide osasungarriak sortzea hiri-barneetan, aldirietan eta landa-guneetan. 
Aipatu ekimena gauzatzen da hiri osoan eta horren inguru hurbilenean barreiaturik dauden ibilbide batzuen taxuketan, aukera ematen dutenak paseatzeko, ibiltzeko, korrika egin edo jarduera fisikoak egiteko, parametro zientifikoen arabera neurtuak eta tamainatuak (intentsitate-maila, eginiko distantzia, topografia, zailtasuna, denbora eta abar), horiekin batera gomendio batzuk ere ematen direla jarduera egin aurretik, bitartean eta ostean jarraitu beharrekoak. Horrela, xede du gai honetan prestigio onartua duten zenbait entitatek populazio adindunaren jarduera fisikorako eta sedentarismo-murriztapenerako emandako aholkuak bete daitezen. 
Nafarroak berdegune nahiz landagune hedatsuak dauzka, herri nahiz hiri eta horien inguruetan, kirolariek eta kirolzaleek kirola egiteko nahiz paseatzeko asko erabiltzen dituztenak. Hori dela-eta, jarduera fisikoaren, ongizate pertsonalaren eta osasunaren sustagarri izateaz gain, paseatzekoak nahiz kirola egitekoak (ariketak, kalistenia, eraztunak...) diren zirkuituak atontzeak onarpen handia eta erabiltzaile asko lortu eta gizarte-partaidetzarako gune aproposak eskainiko lituzke lurralde osoan zehar. 
Mozio honen xedea da Gobernua premiatzea hiri-barneetan, aldirietan eta landaguneetan egiturak ezar ditzan, modua emanen dutenak jarduera fisikoa ingurune atsegin eta ezagunetan egiteko, dohainik eta ingurumenaren segurtasuna eta errespetua ahalbidetuko duten baldintzetan, horrela gizarte-partaidetza sustatzeko eta sedentarismoa ekiditeko. 
Iruñak "Metrominuto" ekimena bezalako adibideak dauzka. 2030 Agendako printzipioen gerizpean kokaturik dago, eta hona dakargun proposamenarekin ezaugarri batzuk amankomunean ditu. Oraindik ere garapenean dago, eta hirigunean zeharreko paseoa bakarrik jorratzen du; ez, globalkiago harturik, ingurune orotako jarduera fisikoa. 
Horregatik uste dugu jarduera fisiko eta osasungarriaren aldeko apustuak globalagoa eta orokorragoa behar duela izan Nafarroako lurralde osoan; batez ere orain, sozialki gorantz egin duenean aldirietako eta landaguneetako jarduera fisikoekiko eta paseoarekiko interesak.  
Horregatik guztiagatik, Navarra Suma talde parlamentarioak ondoko erabaki proposamena aurkezten du, aintzat hartua eta, kasua bada, gauzatua izan dadin:
Nafarroako Parlamentuak honakoetara premiatzen du Nafarroako Gobernua: 
1. Nafarroako Foru Komunitateko hiriguneetan, aldirietan eta landaguneetan ibilbide osasungarri eta seinaleztatuak atontzera, jarduera fisikoaren lagungarri, zientzia- eta kirol-parametroetan oinarrituak, beharrezko baliabide materialekin eta gai honetan nazio-mailako nahiz nazioarteko erakunde eta entitate garrantzitsuenek (OME, Osasun Ministerioa eta Kirolaren Kontseilu Nagusia) emandako gomendioei jarraikiz. 
2. Ibilbide horiek lurralde osoan zehar estrategikoki banaturik egon daitezen diseina eta planifika ditzan, halako moldez non nafar guztiek ibilbide horietako bat beren ohiko bizilekutik hurbil izanen baitute eta ibilbide horiek erregulartasunez erabili ahal izanen baitituzte. 
3. Azter dezan ekimen hau sektore publikoaren eta pribatuaren arteko elkarlanean aurrera eramateko modua, beste hiri, erkidego eta herrialde batzuetan egin ohi den bezala, non ibilbide hauek entitate desberdinen sostengu logistiko eta ekonomikoa izaten baitute, gizarte-ongizatearen eta jarduera fisikoa sustatzearen mesedetan. 
Iruñean, 2022ko irailaren 22an
Foru parlamentaria: Alberto Bonilla Zafra
